
● 1 мартта Дәүләт Советы Рәисе Фәрит Мөхәммәтшин республика җитәкчелеге исеменнән "Казан Экспо" халыкара күргәзмәләр комлексында узучы “Россиядә мәгариф” EDU Russia форумында катнашучыларны сәламләде. Парламент башлыгы "Мәгариф аша – глобаль көндәшлеккә" темасына фикер алышуда катнашты.
Дәүләт Советы Рәисе Татарстанның үз алдына кискен көндәшлеккә сәләтле тотрыклы регион булу максатын куюын һәм бу  тезисның республиканың 2030 елга кадәр кабул ителгән Социаль-икътисадый үсеш стратегиясе нигезенә салынган булу хакында белдерде. Стратегиянең бер бүлеге мәгариф өлкәсенә багышлана. Әлеге максатларга  ирешү  өчен Татарстанның киләчәк шәһәре булган Иннополисны, республика югары уку йортларын, мәктәп-бакчаларны көчәйтү, заманча технологияләр кертү бурычы куелган.

Фәрит Мөхәммәтшин билгеләп үткәнчә, Россия Президенты Владимир Путин да күптән түгел Федераль Җыенга  еллык Юлламасында мәгариф өлкәсенә аеруча игътибар биргән. 6 ел эчендә "Мәгариф" илкүләм проектын һәм 10 федераль проектны гамәлгә ашыруга 780 миллиард сум  акча юнәлтергә ниятләнә.  Татарстанда узган елда исә мәгариф өлкәсенә берләштерелгән бюджеттан 90 млрд. сум акча бирелгән.

Әлеге чарада сүз бу елның авгут аенда Казанда узачак WorldSkills эшче һәнәрләре чемпионаты хакында да барды. Ярышка дөньяның җитмешләп иленнән меңнән артык яшь осталар килүе көтелә, алар 50 төрдә көч сынашачаклар.  Парламент башлыгы әйтүенчә, әлеге Чемпионатка әзерлек ил күләмендә укучы яшьләр арасында һөнәри осталыкны үстерүгә омтылыш тудырды. Республикада эшче кадрлар әзерләү эше  90 һөнәри уку йортында һәм 30 ресурслар үзәгендә алып барыла.

 «Татарстан кораблар, самолетлар, вертолетлар, автомобильләр төзи, без нефть табу һәм эшкәртү белән шөгыльләнәбез. Безгә дөнья базарында төшеп калмас, җитештерү күләмен үстерү өчен әзерлекле белгечләр кирәк», – диде Фәрит Мөхәммәтшин.

Татарстанда полилингваль белем бирү һәм туган телдә укыту мәсьәләләренә җитди игътибар бирәләр, диде Татарстан парламенты җитәкчесе. Ул Казанда ачылырга тиешле өч телдә укыта торган мәктәп проекты турында хәбәр итте.

«Проектны гамәлгә ашыра башлыйбыз, аның буенча фикер алышу тәмамлана, концепциясе әзер диярлек. Татарстанның беренче Президенты Минтимер Шәймиев өч телдә белем бирә торган заманча комплекс булдыру инициативасы белән чыкты. Анда күп профильле мәктәп, балалар бакчасы, интернат һәм шәһәр яны лагеры булачак. Хәзер Татарстан Мәгариф һәм фән министрлыгы белән кайбер нечкәлекләрне хәл итәбез», – диде парламент җитәкчесе.

Аның әйтүенчә, республикада татар телендә укып чыккан укучылар рус теле буенча Бердәм дәүләт имтиханнарын яхшы тапшыра. «Аларның баллары Россия буенча уртачадан һәм илнең рус телле төбәкләренә караганда яхшырак. Бу безгә рус, татар, инглиз телен белә торган белгечләр әзерләү турында уйлау мөмкинлеге бирә», - диде Фәрит Мөхәммәтшин.

● 5 мартта Казанда "Бердәм Россия" сәяси партиясе оештырган «Мәгълүмати технологияләр» бөтенроссия форумы ачылды. Конференциядә катнашучыларны Татарстан Республикасы Дәүләт Советы Рәисе, партиянең Татарстан төбәк бүлеге Секретаре Фәрит Мөхәммәтшин сәламләде.
Партия тарихында мондый  IT-Форум беренче тапкыр үткәрелә. Чарага партиянең төбәкләрдәге бүлекләренең башкарма комитет  җитәкчеләре,  мәгълүматлаштыру өчен җаваплы белгечләре чакырылган.  Форумда мәгълүмати технологияләр  тармагында булган яңалыклар турында фикер алышулар, партиянең  инде гамәлгә кергән IT-проектларын күрсәтү ниятләнә.

 «Бу  - мондый форматта узучы беренче бөтенроссия форумы һәм ул бик вакытлы уздырыла,  - дип саный республика парламенты җитәкчесе. - Бүгенге заман шартларында IT-технологияләр социаль-икътисади  тармакка,  дәүләт хакимияте органнары    һәм партия эшчәнлегенә ныклап торып кереп китәргә тиеш. Эшләрне яңа дәрәҗәдә оештыру өчен кирәк бу".

Фәрит Мөхәммәтшин "Бердәм Россия"нең үз эшчәнлеген цифрлаштыру мәсьәләрен хәл итүгә системалы якын килүче беренче һәм бердәнбер партия икәнлегенә басым  ясады. Документлар әйләнешен автоматлаштыру, мониторинг системасын кертү, он-лайн форматында эшләү,  "сайлаучы  – депутат" туры коммуникация чарасы булдыру һәм башкалар моңа дәлил булып тора.

Әлеге IT-форумның Татарстанда узуы очраклы түгел. 2014-2018 елларда сайлау кампанияләре барышында  "Бердәм Россия" партиясенең Үзәк башкарма комитеты  ярдәме белән, республикада партия системасын коммуникацион үстерү проекты гамәлгә ашырылды.  2017 елның декабрендә  партиянең Генераль советы секретаре Андрей Турчакка коммуникациянең электрон чараларын үстерү программасын, шул исәптән "Электрон хөкүмәт"не тәкъдир иттеләр.

 «Бүген Татарстан цифрлаштыру процессына актив кереште.  Бу эш Татарстанда  ике меңенче еллар башында, электрон документлар әйләнеше системасы барлыкка килгәч тә башланган иде. Республикада ике миллион ике йөз илле меңнән артык кеше дәүләти һәм  муниципаль хезмәтләр күрсәтүче төбәк порталында теркәлгән. Бу - зур  цифрлар хәзинәсе һәм ул безгә яңа проектларны тиз арада, кыйммәткә төшермичә генә уңайлы рәвештә хәл итәргә мөмкинлек бирә", -  диде форумда Татарстанның мәгълүматлаштыру һәм элемтә министры  Роман Шәйхетдинов.

● 6 март

Катлаулы шартларда Европа Советы белән Россиягә уртак мәнфәгатьләрне исәпкә алып, бер фикергә килергә кирәк. Бүген Татарстан Дәүләт Советы Рәисе Фәрит Мөхәммәтшин Европа Советы Җирле һәм төбәк хакимияте конгрессы делегациясе әгъзалары белән очрашуда шулай диде. 
Фәрит Мөхәммәтшин әйтүенчә, Татарстан Дәүләт Советы Россия төбәкләренең Европа Советы белән мөнәсәбәтләрен үстерүгә өлеш кертә. Ул 15 ел дәвамында Россия делегациясе составында Европа Советы Җирле һәм төбәк хакимияте конгрессында эшләвен искәртте. «Без иң катлаулы мәсьәләләр буенча фикер алыштык, күпсанлы докладлар карауга тапшырдык», – диде парламент җитәкчесе.

Европа Советы Җирле һәм төбәк хакимияте конгрессы делегациясе әгъзасы Якоб Винен хәзер Россия белән Европа Советы мөнәсәбәтләрендә киеренкелек булуы белән килеште. «Әмма без сөйләшеп бу кыенлыклардан чыгарга өметләнәбез, ачыктан-ачык сөйләшү төрле юнәлештә аерылуга караганда яхшырак», – диде ул.

● 6 март

Цифрлы технологияләр – халыкка ирештерү, вәгъдә ителгәнне үтәү, сайлаучыларның ихтыяҗыннан хәбәрдар булу мөмкинлеге. Бу турыда бүген Татарстан Дәүләт Советы Рәисе, партиянең Татарстан бүлеге Секретаре Фәрит Мөхәммәтшин Иннополиста «Бердәм Россия» партиясенең «Мәгълүмат технологияләре» форумында әйтте. 
«Бүген цифрлаштыру безнең партия эшендә дә актуаль. Социаль челтәрләр, яңа коммуникацияләр аша сайлаучылар һәм партиядәшләр белән эшләячәкбез. Бу халыкка ирештерү, вәгъдә ителгәнне үтәү, теге яки бу территориядәге сайлаучыларның ихтыяҗыннан хәбәрдар булу мөмкинлеге», – диде парламент җитәкчесе.

Партия эшендә мәгълүмат технологияләре буенча артта калырга ярамый, бигрәк тә республикада кирәкле инфраструктура - IT-парк һәм Иннополис булганда диде Фәрит Мөхәммәтшин. «Миңа калса, кем тизрәк бөтен дөнья буенча хәрәкәт итә торган шул вагонга эләгә, шул икътисад, социаль, сәясәт, партия үсешендә уңышка ирешәчәк», – диде ул.

Татарстан Дәүләт Советы Рәисе партиянең төбәк бүлегенең цифрлы технологияләр куллану буенча уңай тәҗрибәсе бар диде.

Аның фикеренчә, «Бердәм Россия» IT-форум үткәргәннән соң яңа дәрәҗәгә күтәреләчәк. «Партиянең Татарстан бүлегенә бөтенроссия форумын үткәрү ышанып тапшырылуы күп нәрсә турында сөйли», - диде парламент җитәкчесе.

5-6 мартта Татарстанда «Бердәм Россия»нең «Мәгълүмат технологияләре» беренче бөтенроссия IT-форумы узды.

● 7 март

ТР Дәүләт Советы Президиумы “Дәүләт социаль ярдәме турында” федераль законның 12 статьясына үзгәрешләр кертү хакында федераль закон проектын (пенсиясе яшәү минимумыннан кимрәк булган эшләмәүче пенсионерларга түләү күләмен индексацияләүнең яңа тәртибен билгеләүне күздә тоткан) хуплады. Президиум карары РФ Федераль Җыены Дәүләт Думасына җибәрелде.
“Биредә пенсионерларыбызны социаль яклау һәм аларга ярдәм итү турында сүз бара”, – дип басым ясап әйтте Дәүләт Советы Рәисе Фәрит Мөхәммәтшин, федераль закон проектын анализлап. – РФ Президенты Владимир Путинның Федераль Җыенга Юлламасында телгә алынган фәкыйрьлеккә каршы көрәш юнәлешендәге тәкъдиме бу”.

Социаль сәясәт комитеты рәисе Светлана Захарова билгеләп үткәнчә, закон проекты федераль социаль өстәмә алуга хокуклы (керемнәрнең гомуми күләме төбәктә билгеләнгән пенсионерның яшәү минимуы күләменә җитмәү сәбәпле) эшләмәүче пенсионерлар мәнфәгатьләренә кагыла. 2019 елның 1 гыйнварыннан Татарстанда пенсионерлар өчен яшәү минимумы күләменең 8232 сум тәшкил итүен искә төшерик.

Гади генә әйткәндә, моңарчы пенсия һәм айлык акчалата түләү күләме индексацияләнгәндә, социаль түләү күләме кимеде, чөнки түләү пенсиянең гомуми күләмен яшәү минимумына гына җиткерергә тиеш иде. Профильле комитет башлыгы аңлатып үткәнчә, моннан соң, индексацияләнгәндә,    федераль социаль өстәмә кимемәячәк. Димәк, минималь пенсия күләме чынбарлыкта артачак.

Федераль законны кабул итү очрагында пенсияләр 2019 елның 1 гыйнварыннан башлап яңадан исәпләнелә (федераль бюджет средстволары хисабына).

● 7 мартта Халыкара хатын-кызлар көне уңаеннан, Казанда Салих Сәй​​​дәшев исемендәге Зур кон​церт залында “Ел ха​тын-кызы” бәйгесе җиң​үче​лә​ре бил​геле бул​ды. Быел әлеге бәйгедә 600дән артык кеше катнашу те​ләген белдергән. 
“Хатын-кызның җәмгыятьтәге роле бик зур, гомумән, бөтен тормышыбыз гаилә белән бәйле. Бүген залда утыручы гүзәл затлар иң тырышлары һәм иң активлары, сез үзегез яшәгән авыллар, районнар, Татарстан һәм ил үсешенә бәяләп бетергесез өлеш кертәсез. Булганыгыз өчен рәхмәт!” – диде Рөстәм Миңнеханов хатын-кызларны котлаганда. Бәйрәмгә үзе генә килмә​гән ул. Президент сәхнәгә ЮНЕСКО генераль директоры Одре Азуле белән чыкты. Шунысын да искәртик: бу көннәрдә Россиягә эш сәфәре белән килгән дәрәҗәле кунак, Мәскәүдә Россия Президенты Владимир Путин белән очрашканнан соң, Татарстан һәм Казан белән якыннанрак танышу теләген бел​дер​гән. Кыек атып туры китергән дигәндәй, бәйрәмдә дә катнашты ул. Одре Азуле моны үзе дә яшермәде. “Казанга бик отышлы, Халыкара хатын-кызлар көне алдыннан килгәнмен, – диде ул. – Моңа аеруча да шатландым, чөнки ир-атлар һәм хатын-кызларның тигезлеге ЮНЕСКОның өстенлекле юнәлешләренең берсе булып тора. Без, шул исәптән, гүзәл затларга сыйфатлы белем бирү өчен дә күп көч түгәбез. Бу мәсьәләне хәл итүдә Татарстан һәм Россиягә ышана алабыз дип уйлыйм”.

“Без, ир-атлар, мондый бәйрәм гамәлдә булуына бик шат, – диде чарада катнашкан Татарстан Дәүләт Советы Рәисе Фәрит Мөхәммәтшин. – Бу көнне зур дулкынлану хисе белән ел буе әйтә алмаган иң ихлас теләкләребезне җиткерәбез. Сез​нең янәшәдә таш дивар артындагы кебек яшибез. Сезнең белән бергә республика киләчәге хакына бөек эшләр башкарабыз. Безнең хатын-кызлар иң матуры, иң яхшысы, иң белемлесе һәм иң сәләтлесе”.

Татарстан Дәүләт Советы Рәисе урынбасары Римма Ратникова “Мәрхәмәт – Милосердие” хатын-кыз депутатлар берләшмәсенең махсус бүләген тапшырды.

● 11 март

Казан үзәгендә 1893нче елда төзелгән Татарстан Дәүләт архивының беренче махсуслаштырылган бинасы төзекләндерүгә мохтаҗ. Бүген бу хакта Татарстан Республикасы Дәүләт Советының Мәгариф, мәдәният, фән һәм милли мәсьәләләр комитеты утырышында Татарстанның архив эше буенча дәүләт комитеты рәисе Гөлнара Габдрахманова белдерде.
“Бүгенге көнгә кадәр Кремль урамы, 12/20 йорт адресы буенча урнашкан архив бинасын төзекләндерү мәсьәләсе хәл ителмәгән. Ул – 1893нче елда төзелгән архивның беренче махсуслаштырылган ике катлы бинасы. Бина ул вакытта Казан округ судының архивына билгеләнгән булган”, - диде Гөлнара Габдрахманова.

Ул республикада Татарстан Президенты һәм республика хөкүмәте ярдәмендә тормышка ашырыла торган муниципаль архивларга капиталь ремонт ясау программасы турында сөйләде. Төбәктә документларны кәгазь һәм электрон формада саклау өчен барлык шартлар да тудырылган. Республика акчалары хисабына өч ел эчендә 46 муниципаль архивның кырыгына ремонт ясалган.

“Ремонт эшләренә инвестицияләр 150 миллионнан артык сумма тәшкил итте. Үткәрелгән эшләр нәтиҗәсендә киштәләрнең гомуми озынлыгы 26 процентка артты һәм 97 км тәшкил итте. 2019 елда капиталь ремонт программасы дәвам итә. Бүлеп бирелгән акчалар күләме – 50 млн сум. Капиталь ремонт программасы фонында 9 муниципаль архивка яңа биналар бүлеп бирелде”, - диде ул.

Гөлнара Габдрахманова Татарстанның Дәүләт архивы 2018 елда Казанда яңа бинага күчүен дә билгеләп үтте.

Татарстан Дәүләт архивында сакланучы документлар күләме буенча республика Идел Буе федераль округында алтынчы урында, туплау чыганаклары исемлеге саны буенча – икенче урында, штат саны буенча – тугызынчы урында тора.

“Муниципаль архивлар өлешенә республика архивларында сакланучы документларның гомуми күләменнән 32 проценты туры килә. 45 муниципаль архивта республика милкенә караган 314 меңнән артык эш саклана. “Архив эше үсеше” дәүләт программасы кысаларында республикада бердәм архив мәгълүмат системасы булдырылды. Барлык муниципаль архивлар да шуңа тоташкан”, - диде Гөлнара Габдрахманова.

Узган ел муниципаль архивлар беренче тапкыр аеруча кыйммәтле документларны белдерде. Барлыгы 865 эш башкарылган. Цифрлау буенча зур эш үткәрелгән – муниципаль архивлар 23 меңнән артык скан-лист булдырган.

Мәгариф, мәдәният, фән һәм милли мәсьәләләр комитеты рәисе Разил Вәлиев архив фондларын киләсе буын өчен яңа, бүгенге көн материаллары белән дә баетырга кирәк, диде.

“Архив – ул кәгазьдәге документлар гына түгел, ул – аудиовизуаль материаллар да, кино- һәм фотопродукцияләр дә. Экраннарда тарихи фотокадрлар күрәбез. Халыкның төрле чорларда ничек киенүе, бәйрәмнәрнең ничек узуы, сугыш хроникалары, атаклы җырчыларның тавышлары – болар барысы да безнең өчен зур байлык. Әмма фондларны киләсе буын өчен яңа, бүгенге көн материаллары белән дә баетырга кирәк”, - диде ул.

“Һәр кешенең кулында фотоаппарат, телефон булган заманда, һәммәбез көн саен әллә ничә фото, видео төшергәндә, бу мәсьәлә алай ук мөһим дә түгел кебек тоела. Бүгенге фото-видео, аудио материаллар арасында аларның иң кирәкләрен билгеләү, архивларда сакларга лаекларын табу шактый кыен. Әмма бу кирәкле эш. Бу юнәлешкә игътибарны арттырырга кирәк”, - диде Разил Вәлиев.

Аның әйтүенчә, архивлар өчен документларның электрон копияләрен булдыру аерым зур юнәлеш булып тора. “Еллар узган саен бу кадрлар кадерле булачак. Тарихны, халыкның тормышын китаптан, документтан укып белү – бер хәл, үз күзең белән күрү, колагың белән ишетү – бөтенләй башка. Архивлар өчен аерым зур юнәлеш – документларның электрон копияләрен булдыру”, - ди депутат.

Аның сүзләренчә, гасырлар буе сакланган кәгазь документлар нинди генә яхшы шартларда саклансалар да таушала. “Электрон копияләрне булдыру аларны киләчәк өчен саклап калуга ярдәм итә. Әлеге архив документларны, кемгәдер кирәк булган саен, урыннан кузгатмаска мөмкинлек бирә. Бу технологияләр шулай ук халыкка хезмәт күрсәтүне яхшырту, документларны электрон формада җиткерү өчен кирәк”, - ди ул.

Разил Вәлиев кәгазь документларны реставрацияләү бүгенге көндә бик зур проблема булуын әйтте. “Киләчәктә моңа аерым игътибарны юнәлтергә кирәк булачак”, - диде. Ул архив эше турында фикер алышуга йомгак ясап, "архивы булмаган республика хәтерен югалткан кеше кебек" дип әйтеп, бу  теманың әһәмиятен ассызыклады һәм киләчәктә архив эшенең кануни яктан  тагын да камилләштереләчәген әйтте.

● 11 март

Бүгенге көндә Татарстанда 32 меңнән артык күп балалы гаиләгә бушлай җир кишәрлеге бирелгән. Җир участоклары алу өчен 50 мең 280 күп балалы гаилә исемлеккә кертелгән. Бу хакта бүген Татарстан Дәүләт Советында узган Экология, табигатьтән файдалану, агросәнагать һәм азык-төлек сәясәте комитеты утырышында билгеле булды.
Комитет рәисе Таһир Һадиев үзенең чыгышында Россия Федерациясенең Җир кодексы нигезендә өч һәм аннан күбрәк балалы гаиләләрнең бушлай җир кишәрлегенә хокукы булуын һәм моның тәртибе Россия субъектларының дәүләт хакимияте органнары тарафыннан билгеләнүен искәртте. Шулай ук бушлай җир участогы белән тәэмин итүне гаилә институты үсешенә һәм туучылар саны артуына ярдәм итүче чара булуын билгеләп узды.

2019 елның 1 мартына булган мәгълүматлардан күренгәнчә, республикада бушлай җир кишәрлеге алуга хокукы булган 55 мең 688 гаилә исәпләнә. Участоклар алу өчен исемлеккә 50 мең 280 гаилә кертелгән. Кадастр исәбенә 36 995 җир кишәрлеге куелган. Хәзерге вакытта 32 меңнән артык күп балалы гаилә җир биләмәсенә ия булган.
Таһир Һадиев әйтүенчә, бүгенге көндә көнүзәк проблема - җир биләмәләре җитәрлек булмау. Казан белән Чаллыда вазгыять аеруча кискен. “Хәзерге вакытта Әлмәт, Арча, Баулы шәһәрләрендә, Бөгелмә, Алабуга, Яшел Үзән, Кукмара, Лаеш, Лениногорск, Түбән Кама муниципаль районнарында күп балалы гаиләләр саны арта, шуның өчен җиргә ихтыяҗ аеруча зур. Проблеманы хәл итү максатыннан, яңа территорияләрне бүлү күздә тотыла”, - дип билгеләп узды ул. 
Таһир Һадиев хәл ителергә тиешле мәсьәләләрнең күп булуын әйтте. Шулай ук күп балалы гаиләләргә бирелә торган җир участокларының күпчелеге (90 процентка якын өлеше) инженер һәм юл инфраструктурасы белән тәэмин ителмәгән.

● 11 мартта Законлылык һәм хокук тәртибе комитеты утырышы бклды. Анда депутатлар Бөгелмә районында "Гражданнарның җәмәгать тәртибен саклауда катнашуы турында" ТР законы үтәлеше турында сорауны карадылар һәм әлеге мәсьәләне комитет контроленнан алырга дигән карарга килделәр.
Утырыш башында депутатлар, җәмәгать судьялары турында сорауны карап, ТР Югары суды Рәисе урынбасары Роман Гафаров тәкъдим иткән кандидатларны якладылар һәм Дәүләт Советына расларга тәкъдим иттеләр.

Бөгелмә районында "Гражданнарның җәмәгать тәртибен саклауда катнашуы турында" ТР законы үтәлеше турында мәгълүмат белән Бөгелмә муниципаль районы башкапрма комитеты җитәкчесе михаил Конков чыгыш ясады.

Ул әйткәнчә, районда 46 отряд оештырылган, анда 465 кеше йөри. Көн саен хокук органнарына ярдәмгә 37 дружиначы чыга. отрядлар күп кенә предприятиеләрдә, оешмаларда һәм учреждениеләрдә бар. Аларның эшен пропагандалау максатыннан районда 2Иң яхшы дружиначы" һәм "Иң яхшы халык дружинасы2 дигән исемгә конкурс үткәрелә.

Парламент комитеты рәисе урынбасары Рафил Ногманов закон үтәлешен районга барып тикшерү нәтиҗәләре турында сөйләде. Аның фикеренчә, район бу өлкәдә уңай үзгәрешләргә ирешкән, шуңа күрә комитет контроленән бу сорауны алырга мөмкин.

Бу мәсьәлә буенча фикер алышуларда комитет рәисе Шакир Яһудин, депутатлар Илдар Шамилов, Сергей рачков һәм Разия Садыйкова катнаштылар.

Комитет утырышында башка сораулар да каралды.

● 11 мартта Дәүләт корылышы һәм җирле үзидарә комитеты утырышында депутатлар берничә закон проектын карап тикшерделәр. Утырышны Альберт Хәбибуллин үткәрде.
Чистай һәм Алексеевски районнары арасындагы чикне төгәлләштерү турында мәгълүматны депутатларга Чистай муниципаль районы башлыгы урынбасары Константин Иванов бирде. Бу ике районның чикләрен билгеләү турыда законнарга үзгәреш кертүне ул Татар Баганасы һәм Майна авыллары арасындагы чикнең кисешүе белән аңлатты.

Комитет ул тәкъдим иткән закон проектын хуплады һәм Дәүләт Советына тәкъдим итте.

Аннары комитет рәисе тәкъдиме белән депутатлар 2019 елда "Дәүләт граждан хезмәткәрләрен мәҗбүри дәүләт иминиятләштерү" турындагы ТР законына мониторинг үткәрү турында карар кабул иттеләр.

● 12 март
Бишенче чакырылыш Татарстан Республикасы Дәүләт Советының кырык алтынчы утырышы 18 март көнне узачак. Депутатлар 26 мәсьәлә буенча фикер алышырга ниятли. Әлеге карар бүген республика парламенты Президиумы утырышында кабул ителде.
Гадәттәгечә, көн тәртибенә кертелгән мәсьәләләрне карый башлаудан элек, парламент башлыгы соңгы вакытта республикада булган әһәмиятле вакыйгаларга тукталып узды. Фәрит Мөхәммәтшин 6 мартта Казанга Европа Советының  җирле һәм төбәкләр хакимияте Конгрессы делегациясе килүен искә төшерде. Европадан килүчеләр Россия төбәкләрендә Җирле үзидарәләр Хартиясе  нигезнамәләренең үтәлешен өйрәнеп йөргәннәр икән. "Һичшиксез, Европадан килгән коллегаларыбызны  киләчәктә Россиянең Европа Советында катнашуына карата регионнарның фикере кызыксындыра, - диде республика парламенты башлыгы, - мин кабатлап шуны әйтәм, безгә сөйләшергә, компромисс табарга кирәк. Россия фикереннән башка Европа Советы эшчәнлеге тулы булмаячак".

Фәрит Мөхәммәтшин "үзмәшгуль" эшкуарлар  эшчәнлеген яклау һәм үстерү мәсьәләсенә аерым тукталып узды.  Кичә Казанда Татарстан Президенты Рөстәм Миңнеханов катнашында узган  Эшкуарлык советының XI киңәйтелгән утырышында үзмәшгульләрнең банклар белән эшчәнлеге вакытында килеп чыгуы мөмкин булган хәвефле хәлләр, чил ил гражданнарын "үзмәшгуль" буларак теркәү һәм башкалар турында сүз барды. "Бик тә вакытлы һәм файдалы сөйләшү булды, - диде Фәрит Мөхәммәтшин, - безнең төп бурыч  - кешеләрне "күләгәдән чыгару", аларның эшен куркынычсыз итү. Барысы да закон кысаларында булырга тиеш".

Кырык алтынчы утырышка килсәк, аның  көн тәртибенә 26 мәсьәлә кертелә.  Аларның уникесе  - республика законнары проектлары, бишесе - федераль законнар проектлары һәм Ленинград өлкәсе Закон чыгару собраниесенең закон чыгару инициативасы.

Киләсе утырышта парламентның күзәтчелек итү вәкаләтен башкару йөзеннән депутатлар игътибарына  узган елда иҗтимагый тормыш тармагындагы мөһим эшчәнлекләргә кагылышлы дүрт чыгыш  тәкъдим ителәчәк.  Республиканың Иҗтимагый палатасы рәисе Анатолий Фомин 2018 елда Татарстан Республикасында граждан җәмгыяте институтларының торышы һәм үсеше, Министрлар Кабинеты Татарстан Республикасында мәгарифне үстерү программаларын 2018 елда гамәлгә ашыру барышы,  ТР Президенты каршындагы Эшкуарлар хокукларын яклау буенча вәкаләтле вәкилнең 2018 елда үз эшчәнлеге нәтиҗәләре,  Татарстан Республикасында Бала хокуклары буенча вәкаләтле вәкил эшчәнлеге һәм Татарстан Республикасында бала хокукларын һәм законлы мәнфәгатьләрен үтәү турында чыгышлар көтелә.

Дәүләт Советы Секретаре Лилия Маврина билгеләп үткәнчә, Чистай һәм Алексеевский, Мамадыш муниципаль берәмлекләренең һәм алар составындагы муниципаль берәмлекләрнең территорияләре чикләрен билгеләү һәм аларның статусы турында закон проектлары беренче укылышка чыгарыла. Республика картасында яңа торак пункты - Мамадыш районында Тарасово бистәсе барлыкка киләчәк.

Болардан тыш депутатлар муниципаль берәмлекләрнең  җирле үзидарә органнарына опека һәм попечительлек өлкәсендә аерым дәүләт вәкаләтләрен бирү,  җирле үзидарә органнарына күпфатирлы йортларны һәм (яисә) күчемсез мөлкәтнең бүтән объектларын өлешле төзү өлкәсендә, шулай ук торак-төзелеш кооперативларының күпфатирлы йортларны төзүгә бәйле эшчәнлеген дәүләт тарафыннан тикшереп торуны (күзәтчелек итүне) гамәлгә ашыру буенча дәүләт вәкаләтләрен бирү,  гражданнарның торак хокукларын яклауны тәэмин итү турында законга үзгәрешләр кертү, сәламәтлек саклау, социаль, инженерлык һәм транспорт инфраструктуралары объектларыннан һәм аларда күрсәтелә торган хезмәтләрдән инвалидларның файдалану мөмкинлеген тәэмин итү турында һәм башка закон проектларын караячаклар.

Төп сорауларның берсе - "2030 елга кадәр Татарстан Республикасын социаль-икътисадый үстерү стратегиясен раслау турында” Татарстан Республикасы Законына  үзгәрешләр кертү.  “Стратегиягә төзәтмәләр кертү закон нигезендә өч елга бер тапкыр башкарыла. Шуңа бәйле рәвештә әлеге закон проекты Татарстан Республикасы Министрлар Кабинетына кертелде”, - дип билгеләп үтте Лилия Маврина.

Кырык алтынчы утырышта Татарстан Республикасы җәмәгать судьяларын сайлау һәм җәмәгать судьясы вазыйфаларын башкару турында да мәсьәләләр каралачак.

● 13 мартта Дәүләт Советы Рәисе урынбасары Римма Ратникова Роза Люксембург фондының Россиядәге филиалы җитәкчесе Керстин Кайзер һәм Иҗтимагый-сәяси тикшеренүләр үзәге президенты Алексей Махлай белән очрашты. Очрашуда сүз Татарстандагы милли сәясәт, халыкара һәм динара мөнәсәбәтләрне ныгыту, республикада яшәүче милләтләрнең узара татулыгын тәэмин итү турында барды.
Роза Люксембург фонды  – сәяси һәи иҗтимагый аңлату эшләре алып баручы җәмәгать оешмасы. Фонд халыкара хезмәттәшлек һәм аңлашу булдыру максатында эшли, талантлы һәм актив яшьләргә, фән һәм  тикшеренүләр өлкәсенә ярдәм итеп  фикер йөртү иреген, демократияне үстерүгә үзеннән зур өлеш кертә. Фонд эшчәнлеге төрле илләрдә яшәүче күп санлы актив кешеләр тарафыннан иҗтимагый эшчәнлек буларак алып барыла.

Казанда әлеге фонд филиалы һәм Иҗтимагый-сәяси тикшеренүләр үзәге җитәкчеләре эшлекле сәфәрдә. Аларның төп максаты - Татарстан иҗтимагый палатасында "Татарстан Республикасының  этноконфессиональ төрлелеге: мәгариф, мәдәният, рухи тормыш" дигән темага фәнни-гамәли конференция уздыру.

Роза Люксембург фондының Россиядәге филиалы җитәкчесе Керстин Кайзер әлеге конференциянең Казанда уздырылуы һич тә очраклы булмавын әйтте. 

«Без халыклар тигезлеге сәясәтен өйрәнү белән кызыксынабыз, - диде ул, -хәзерге заман тормышының төп байлыгы төрлелектә дип саныйбыз».

Татарстанда 173 милләт вәкиле яши, Милли сәясәт концепциясе кабул ителгән, милли мәдәниятләрне үстерүгә,  халыкара һәм динара татулыкны саклауга юнәлтелгән  максатчан программалар эшли.

Конференциядә катнашучыларны республикада милләтара татулыкны булдыру мәсьәләләре белән шөгыльләнүче иҗтимагый оешмалар эшчәнлеге дә кызыксындыра.  Кристин Кайзер Татарстан халыклары ассамблеясында һәм республиканың Халыклар дуслыгы йортларында булырга ниятли.

Дәүләт Советы Рәисе урынбасары Римма Ратникова кунакларны Татарстан парламенты эшчәнлеге белән таныштырды, "Мәрхәмәт" депутатлар төркеме турында тәфсилләп сөйләде.

«Халыкара мөнәсәбәтләр мәсьәләсен  республика хакимияте органнары һәр даими игътибар үзәгендә  тота,  - диде Римма Ратникова, - тигезлеккә  акцент ясала. Республикада  чиркәүләр һәм мәчетләр төзелә, барлык халыкларның да мәдәни һәм рухи тормышы үсешенә ярдәм ителә. Мәсәлән, Казан Кремленда бер үк мәйданда Благовещенский чиркәве һәм Кол Шәриф мәчете урнашкан, бер үк вакытта мөселман һәм православия өчен изге булган Болгар һәм Свияжск төзекләндерелде».

Кунаклар Дәүләт Советы музеенда булып Татарстанда парламентаризм үсеше тарихы белән таныштылар.

● 14 мартта Татарстан Дәүләт Советы каршындагы Иҗтимагый яшьләр палатасының XIV утырышы булып узды. Анда палатаның узган елдагы эшчәнлегенә йомгак ясалды. Дәүләт Советы Рәисе Фәрит Мөхәммәтшин яшь коллегалары эшен уңай бәяләде. Гәрчә, аның фикеренчә, эшчәнлекнең кайбер юнәлешләрен көчәйтергә кирәк булса да. 
Татарстан Дәүләт Советы белән беррәттән быел Яшьләр иҗтимагый палатасының яңа составы да формалашачак. Парламент башлыгы Фәрит Мөхәммәтшин аны формалаштыруның яңа тәртибе турында уйларга тәкъдим итте.  Ул иҗтимагый оешмалар һәм муниципалитет вәкилләрен республиканың Яшьләр парламентына делегат итү яхшы форма булуын әйтте. 

«Әмма аны кешеләр демократик һәм легитим тәртиптә конкурентлы көрәш аша үтәрлек итәргә кирәк. Шул вакытта биредә үзенә булган ышанычны яклаган яшьләр булачак һәм Яшьләр парламенты да үз эшен яңа дәрәҗәгә күтәрәчәк», - диде Мөхәммәтшин.

Парламент башлыгы быел алтынчы чакырылыш Татарстан Дәүләт Советына депутатлар сайлау узачагын әйтте. «Парламентны яңарту дәвамчанлыкны саклап калу бурычы белән бергә тора. Сайлаучылар мәнфәгатен һәм үз территорияләрен яклый алырлык, сәләтле һәм креатив яшьләрне күрүебезгә шат булачакбыз. Бергәләп республиканың киләчәге турында уйлый башларга әзербез», - диде ул.

Яшьләр иҗтимагый палатасы рәисе Илдар Суфияров сүзләренә караганда, узган ел Яшьләр иҗтимагый палатасы составы 20 проценттан артык үзгәреш кичергән. Бу муниципаль һәм республика дәрәҗәсендә төрле җитәкче вазифаларга аның әгъзаларын билгеләү белән бәйле булган.

Яшьләр эшләре буенча федераль агентлык мәгълүматларына караганда, Татарстан яшьләр сәясәтен тормышка ашыру буенча Бөтенроссия рейтингында лидер булып тора. Әле күптән түгел генә Россия Президентының Идел буе Федераль округындагы Вәкаләтле вәкиле каршындагы совет утырышында катнашучылар да республиканың бу җәһәттән республиканың уңай тәҗрибәсен билгеләп үтте.

“Республикада булдырылган “социаль лифт” ярдәмендә яшьләр үзләрен күрсәтү мөмкинлеге алды. Хакимиятнең төрле баскычларында булдыклы яшьләрне бик тиз күреп алалар”, – диде Фәрит Мөхәммәтшин.

Дәүләт Советы Рәисе яшь парламентчыларны эшче белгечлекләре абруен күтәрү, шулай ук милли культураларны үстерү, ватанпәрвәрлекне тәрбияләү темасы буенча фикер алышуга активрак кушылырга чакырды.

● 15 мартта Татарстан Дәүләт Советы Рәисе Фәрит Мөхәммәтшин Үзбәкстанның Казандагы Генераль консулы Фариддин Насриевны кабул итте. Республика парламенты җитәкчесе дипломатны вазифасына керешүе белән котлады. 
Күптән түгел Казанда ачылган Үзбәкстан Генераль консуллыгы Татарстан башкаласында җиденче чит ил вәкиллеге булды. Консуллык округына Идел буе федераль округы төбәкләре керә. Үзбәкстан консуллыгы ачылу белән бергә хезмәттәшлек өчен яңа мөмкинлекләр ачыла, диде Фәрит Мөхәммәтшин.

«Безнең мөнәсәбәтләрне ныгытырга, шул исәптән Үзбәкстан парламенты белән үзара хезмәттәшлекнең яңа формаларын табарга кирәк», - диде республика парламенты башлыгы.

Фәрит Мөхәммәтшин әйтүенчә, Татарстан халыклары ассамблеясы составында үзбәк халкының милли-мәдәни автономиясе актив эшли, республиканың мәдәни һәм иҗтимагый тормышында билгеле роль уйный.

Хәзер Үзбәкстанда 320 меңнән артык татар яши, 9 татар иҗтимагый берләшмәсе эшли. Төрле мәдәни алмашулар буенча гуманитар элемтәләрне ныгыталар. Аерым алганда, узган ел Татарстанда Үзбәк киносы көннәре узды. Быел Үзбәкстанда Татарстан киносы көннәрен үткәрү планлаштырылган. Татарстанга Үзбәкстан делегацияләре килеп тора.

Фариддин Насриев генераль консул вазифасында эшчәнлекнең төп юнәлеше буларак сәүдә-икътисадый элемтәләрне үстерүдә күрә. Узган ел Татарстан белән Үзбәкстан арасында товар әйләнеше 146 млн АКШ доллары тәшкил иткән. Шул ук вакытта Россия белән Үзбәкстанның тышкы сәүдә әйләнеше – 6 млрд доллардан артык булган. Дипломат сүзләренчә, монда резервлар бар.

Дәүләт Советы Рәисе 2020 елда ТАССРның 100 еллыгы билгеләп үтелүен искәртте.

● 18 мартта бишенче чакырылыш Татарстан Республикасы Дәүләт Советының кырык алтынчы утырышы ачылды. Сессия эшендә Татарстан Президенты Рөстәм Миңнеханов катнаша. Утырышны парламент башлыгы Фәрит Мөхәммәтшин алып бара.
Президиум көн тәртибенә 26 мәсьәлә кертергә тәкъдим иткән иде. Аларның уникесе  - республика законнары проектлары, бишесе - федераль законнар проектлары һәм Ленинград өлкәсе Закон чыгару собраниесенең закон чыгару инициативасы.

Утырышта парламентның күзәтчелек итү вәкаләтен башкару йөзеннән депутатлар игътибарына  узган елда иҗтимагый тормыш тармагындагы мөһим эшчәнлекләргә кагылышлы дүрт чыгыш  тәкъдим ителәчәк.  Республиканың Иҗтимагый палатасы рәисе Анатолий Фомин 2018 елда Татарстан Республикасында граждан җәмгыяте институтларының торышы һәм үсеше, Министрлар Кабинеты Татарстан Республикасында мәгарифне үстерү программаларын 2018 елда гамәлгә ашыру барышы,  ТР Президенты каршындагы Эшкуарлар хокукларын яклау буенча вәкаләтле вәкилнең 2018 елда үз эшчәнлеге нәтиҗәләре,  Татарстан Республикасында Бала хокуклары буенча вәкаләтле вәкил эшчәнлеге һәм Татарстан Республикасында бала хокукларын һәм законлы мәнфәгатьләрен үтәү турында чыгышлар көтелә.

Чистай һәм Алексеевский, Мамадыш муниципаль берәмлекләренең һәм алар составындагы муниципаль берәмлекләрнең территорияләре чикләрен билгеләү һәм аларның статусы турында закон проектлары беренче укылышка чыгарыла. Республика картасында яңа торак пункты - Мамадыш районында Тарасово бистәсе барлыкка киләчәк.

Болардан тыш депутатлар муниципаль берәмлекләрнең  җирле үзидарә органнарына опека һәм попечительлек өлкәсендә аерым дәүләт вәкаләтләрен бирү,  җирле үзидарә органнарына күпфатирлы йортларны һәм (яисә) күчемсез мөлкәтнең бүтән объектларын өлешле төзү өлкәсендә, шулай ук торак-төзелеш кооперативларының күпфатирлы йортларны төзүгә бәйле эшчәнлеген дәүләт тарафыннан тикшереп торуны (күзәтчелек итүне) гамәлгә ашыру буенча дәүләт вәкаләтләрен бирү,  гражданнарның торак хокукларын яклауны тәэмин итү турында законга үзгәрешләр кертү, сәламәтлек саклау, социаль, инженерлык һәм транспорт инфраструктуралары объектларыннан һәм аларда күрсәтелә торган хезмәтләрдән инвалидларның файдалану мөмкинлеген тәэмин итү турында һәм башка закон проектларын караячаклар.

Төп сорауларның берсе - "2030 елга кадәр Татарстан Республикасын социаль-икътисадый үстерү стратегиясен раслау турында” Татарстан Республикасы Законына  үзгәрешләр кертү.  

Көн тәртибен тикшерү барышында парламентның профиль комитетлары рәисләре  Шакир Яһүдин, Разил Вәлиев һәм Леонид Якунин өстәмә сораулар кертү тәкъдиме белән чыктылар. Бишенче чакырылыш Татарстан Республикасы Дәүләт Советы кырык алтынчы утырышының көн тәртибе  түбәндәгечә расланды.
Татарстан Республикасы җәмәгать судьяларын сайлау турында мәсьәлә карады. Депутатларга кандидатураларны Татарстан Республикасы Югары Суды Раисе Илгиз Гыйлаҗев тәкъдим итте, Дәүләт Советының Законлылык hам хокук тәртибе комитеты рәисе Шакир Яһүдин комитет фикерен ирештерелде.
Татарстан Республикасы Югары Ослан суд районы буенча 1нче суд участогына Гарифуллин Расим Рашит улы биш елга җәмәгать судьясы итеп сайланды. Чаллы шәhәре суд  районы буенча 5 нче суд участогына Аксакова Анастасия Анатольевна, Казан шәhәренең Идел буе суд районы буенча 6 нчы суд участогына Вафина Лилия Карим кызы җәмәгать судьясы итеп  ун елга сайланды. Дәүләт Советы карары нигезендә Балтач суд районы буенча 2 нче суд участогы җәмәгать судьясы вазыйфаларын башкару бер елга отставкадагы судья  Мөхәммәтҗанова Гүзәлия Фатыйх кызына йөкләнде.

Татарстан Республикасында мәгарифне үстерү программаларын 2018 елда гамәлгә ашыру барышы турында Татарстан Республикасы Министрлар Кабинеты доклады тыңланды. Депутатлар алдында Татарстан Премьер-министры урынбасары – мәгариф һәм фән министры Рафис Борһанов чыгыш ясады. 
Министр әйтүенчә, узган ел мәгариф тармагын үстерү ягыннан бик тә мөһим булган.  "Мәгариф" илкүләм проектының төбәккә кагылышлы өлешләре эшләнгән.

2024 елга кадәр Россиянең гомуммәгариф  сыйфаты буенча дөнья күләмендә беренче унлыкка керүен тәэмин итү максатыннан, мәгариф тармагын эчке һәм тышкы яктан сыйфатын күтәрү бурычы куелган. Бу укытуны, тәрбияне,  кадрлар әзерләүне -  һәм башка бик күп юнәлешләрне үз эченә ала.

Татарстан Республикасында  ике меңнән артык мәктәпкәчә  белем бирү оешмасы эшли.  Өч меңнән артык бала шәхси бакчаларда тәрбияләнә. Узган елда республика бюджетыннан бу мәгариф оешмаларына  субсидия рәвешендә 110 миллионнан артыграк акча бирелгән.

2018 елда 800 урынга исәпләнгән 7 балалар бакчасы төзелгән. Шуңа да карамастан, балалар бакчаларына булган ихтыяҗ саклана. Министр әйтүенчә, 2019 елда төзелеш эшләренең артуы көтелә. Быел бер бакча төзеп тапшырылган инде, 29 бакча төзелеп ята.  Алар тапшырылган очракта 6 меңләп бала бакчалы булачак. Төзелеш эшләре алдагы елларда дә дәвам итеп,  2022 елда нәниләрнең  барысы да балалар бакчаларына йөрү мөмкинлегенә ия булачак.

2018 елда 5,5 мең урынга исәпләнгән 10 мәктәп ачылган. "Хәзерге вакытта  җиде мәктәп һәм өч янкорма төзелеп ята.  Бу объектларны ачу өстәмә 9 мең урын  булдыру мөмкинлеге бирә", - диде Рафис Борһанов.

Мәктәп автобуслары паркы да шактый яңартылган. Соңгы өч елда  225 яңа автобус һәм 45 җиңел машина бирелгән.

 - "Заманча мәктәп" төбәк проектын тормышка ашыру укыту - тәрбия эшендә яңа методлар, технологияләр  кертү мөмкинлеген бирә, балаларның уку теләген үстерә, - диде министр. 2024 елга кадәр авыл җирләрендә һәм зур булмаган шәһәрләрдә урнашкан 500 гомумбелем бирү мәктәбенең матди-техник базасы яңартылачак.

Нәтиҗәдә, уку-укыту сыйфаты арткан дияргә җирлек бар. 2018 ел  йомгаклау   аттестациясе нәтиҗәләре шуны күрсәтә, уртача балл 14 мөмкинлектән 11 булган.  Чыгарылыш укучылары арасында 100 балл алучылар саны да арта.

- Бу, нигездә, югары мотивацияле балалар белән максатчан эшләү нәтиҗәсе, - диде министр.   Республикада талантлы балалар өчен интернат тибында 15 махсус мәктәп оештырылган, Республика олимпиада  үзәге олимпиадалар хәрәкәтен координацияләү үзәге булып тора.

Төп бурычларның берсе - һәр укучының мәктәптә үзен иркен, рәхәт хис итүе.  Сәламәтлекләре чикле балалар укый торган 54 оешмада матди-техник база яңартылачак.  Дистанцион программа буенча уку өчен шартлар тудырылачак.

- Республикада туган телләрне өйрәнүнең һәм туган телләрдә укытуның тулы бер системасын тотрыклы саклау, ана телендә белем алу һәм ана телен өйрәнү өчен шартлар тудыру, республикадан читтә яшәүче милләттәшләребезгә телебезне өйрәнүдә ярдәм күрсәтү – өстенлекле эш юнәлешләренең берсе, - диде ул.

Хәзерге вакытта республиканың мәгариф оешмаларында белем бирү 5 телдә алып барыла, 7 тел фән буларак укытыла. Якшәмбе мәктәпләрендә 23 милләтнең телләре һәм мәдәниятләре өйрәтелә.

Аларның эшчәнлеге дәреслекләр һәм уку әсбаплары белән тулаем тәэмин ителә.

Рафис Борһанов әйтүенчә, ТР Президентының юлламасын тормышка ашыру һәм татар телен өйрәтүнең норматив базаны ныгыту, методикаларын һәм технологияләрен камилләштерү максатыннан «Татарстан Республикасының дәүләт теле – татар теле» үрнәк төп белем бирү программасы эшләнеп Федераль реестрга кертелгән.

Татар теле һәм татар әдәбиятыннан 1-9 сыйныфлар өчен үрнәк программаларның проектлары экспертиза процедурасын узган. 10-11 сыйныфлар өчен программаларның проектлары экспертизага тапшырылган.

Үрнәк программалар нигезендә авторлар төркемнәре тарафыннан яңа буын укыту-методик комплектларын әзерләү башланган.

Бүгенге көндә татар теле һәм әдәбиятыннан 89 дәреслек федераль исемлеккә кертелгән. 24 УМК уку әсбабы рәвешендә кулланыла.

Республика халыклары телләрен саклау һәм үстерү максатыннан татар һәм рус телләреннән халыкара олимпиадалар, туган телләрдән республика олимпиадалары, мәктәп театрлары һәм якшәмбе мәктәпләре фестивальләре, тикшеренү эшләре бәйгеләре,  форум һәм семинарлар уздыру дәвам итә.

Рафис Борһанов республикабызда узучы «Тотальный диктант» һәм «Татарча диктант» акцияләре мәгариф системасында зур урын алуын әйтте.

- Укыту технологияләрен камилләштерү максатыннан сәнгать-анимация басмалары, татар телендә мультфильмнар, кыска метражлы кинофильмнар эшләнде,  «Бала» электрон мультимедиа китапханәсе уку-укыту өлкәсендә кулланылыш тапты, - диде ул, -«Татар иле» сайтының форматы тулаем яңартылды һәм мәктәп программасы кысаларындагы текстлар, аудио- һәм видеоматериаллар белән баетылды".

Татар телен, татар халкының мәдәниятен өйрәнергә теләүчеләр өчен «Ана теле» онлайн мәктәбе эшчәнлеге киңәйтелгән.

Рафис Борһанов  үз чыгышында һөнәри белем бирү мәсьәләсенә тукталып, бу нисбәттән Россиянең «Ворлдскиллс» хәрәкәтенә катнашуын уңай бәяләде.

Безнең  республика бу ярышларда алдагылар рәтендә бара. Узган елда Сахалинда  узган Милли чемпионатта Татарстан командасы, Мәскәү командасыннан гына калышып, икенче урынны яулаган.

- Билгеле булганча, 2019 елда бездә зур вакыйга - VII «Ворлдскиллс»  Милли чемпионатының финалы һәм  һәнәри осталык буенча 45 нче дөнья чемпионаты узачак. Бу ярышларга яшьләребезне әзерләү эшләре җитди рәвештә оештырылган.

Татарстан Республикасы – югары белем бирү үзәге, 46 югары уку йортында 150  меңләп студент белем ала.

- ТР Президентының Дәүләт Советы Юлламасында милли мәгариф тармагын камилләштерү, Милли педагогика институтын оештыру бурчы куелды, - диде Рафис Тимерхан улы. - Узган ел Казан федераль университеты структурасында Габдулла Тукай исемендәге Милли мәдәният югары мәктәбе оештырылды. Биредә махсус  эшләнгән мәгариф программасы буенча  125 студент белем ала. Бу максаттан республика бюджетыннан 11,5 млн. сум акча бүленгән. Милли педагогика институтын үстерү эше дәвам итә.

Татарстанның икътисад министры Фәрит Габделганиев «Стратегия-2030»га нинди үзгәрешләр кертү күздә тотылганы турында сөйләде. Стратегиягә үзгәрешләр кертү турында закон проекты буенча ул ТР Дәүләт Советының 46нчы утырышында чыгыш ясады. 
Стратегия 2015 елның 10 июнендә кабул ителгән. «Законда, замана ихтыяҗларыннан чыгып, өч елга бер тапкыр үзгәрешләр кертү билгеләнгән. Стратегия кабул ителгәннән соң өч елда мөһим вакыйгалар булып үтте – аларны исәпкә алу кирәк», - диде Икътисад министры Фәрит Габделганиев.

Аның әйтүенчә, 2030 елга тулай төбәк продуктын 5 трлн сумга җиткерү бурычы үзгәрешсез кала. Сүз уңаеннан, 2018 елда исә тулай төбәк продукт күләме 2 трлн 440 млрд сум булды. Стратегиягә өстәмәләр керткәндә, хакимият оганнары, предприятиеләр, фән һәм мәгариф оешмалары, яшьләр иҗтимагый оешмалары фикерләре исәпкә алынган.

Стратегиянең һәр бүлегенә диярлек төзәтмәләр кертелә. Сәламәт гомер озынлыгын 67 яшькә кадәр арттыру, өч яшькә кадәр балаларны балалар бакчаларында 100 процент тәэмин итү ниятләнә. Галимнәр һәм яшь тикшеренүчеләр өчен кызыктырырлык эш урыннары булдыру йөзеннән, уку оешмаларының эш белән тәэмин итүчеләр белән нәтиҗәле партнерлыгына өстенлек биреләчәк.

Яшьләр сәясәтендә яшьләрнең үз-үзе өстендә эшләвенә һәм уку оешмаларында яшьләр үзидарәләре институтларын үстерү кебек төзәтмәләр кертелә. «Стратегия-2030 күп балалы гаиләләргә ярдәм чараларын, шул исәптән җир биләмәләрен инженер инфраструктурасы белән тәэмин итүне киңәйтә. Халыктан, иҗтимагый оешмалардан бу мәсьәлә буенча тәкъдимнәр күп килде», – диде ул.

Экология бүлегендә һаваның пычраклыгын киметү, эчә торган суның сыйфатын арттыру, Иделнең пычрануына чик кую кебек бурычлар кертелә. Шулай ук, үзмәшгуль гражданнар эшчәнлеге өчен уңай шартлар тудыру, фермерларга ярдәм, авыл хуҗалыгы кооперациясен үстерү, авылларда яшьләр эшмәкәрлеген үстерү кебек юнәлешләр кертелә. Депутатлар закон проектын беренче укылышта һәм тулаем кабул итте.

Татарстанның Дәүләт Советы Рәисе Фәрит Мөхәммәтшин илкүләм проектларны финанслау буенча федераль үзәк белән активрак эшләргә өндәде. Бу хакта ул ТР Дәүләт Советының 46нчы утырышында әйтте. 
Икътисад министры Фәрит Габделганиев сүзләренчә, әлегә Татарстан илкүләм проектларны гамәлгә ашыруга федераль бюджеттан бер миллиард сумнан азрак акча алган. «Безгә федераль үзәк белән активрак эшләргә кирәк. Быел илкүләм проектлар гамәлгә ашырыла башлый, ә федераль үзәк төбәкләргә әле акчаны юлламый", - диде Фәрит Мөхәммәтшин.

«Федераль үзәк белән барлык килешүләр төзелгән диярлек. Җиде килешү калды – икесе – экспорт юнәлеше буенча, тагын бишесе – цифрлы икътисад буенча», - диде Фәрит Габделганиев.

Финанс министры Радик Гайзатуллин 2019 елда 31 килешү имзаланганын, акчаның өлешчә күчә башлаганын әйтте. «Быел РФ бюджетында Татарстанда илкүләм проектларны финанслауга 15,1 млрд сум планлаштырылган, ТР бюджнетыннан финанслау – 4,5 млрд сум. Гомуми сумма 19,6 млрд сум тәшкил итә», - диде.

Депутатлар 2019 елга һәм 2020, 2021 еллар план чорына Татарстан бюджеты турында республика законына үзгәрешләр кертү турында закон проектын беренче укылышта һәм тулаем кабул итте. 
Дәүләт Советының Бюджет, салымнар һәм финанс комитеты рәисе Леонид Якунин әйтүенчә, бюджетның керем өлеше федераль бюджет хисабына 5,2 млрд сумга арткан. Финанс министры Радик Гайзатуллин әлеге акчаны авыл хуҗалыгына ярдәм итүгә, аерым категория гражданнарны дарулар белән тәэмин итүгә юнәлдерү күздә тотылганын әйтте.

Чыгымнар исә 2,4 млрд. сумга арта. Бу акчаны социаль-мәдәни өлкә объектлары һәм сәнәгать парклары төзелеше һәм капиталь ремонтлауга, авыл хуҗалыгына ярдәм итүгә, юл эшләренә сарыф итү ниятләнә.

Шул рәвешле, 2019 елда керемнәр 242 млрд. 204 млн. 58,3 мең сум, чыгымнар 265 млрд. 181 млн. 910,7 мең сумм, дефицит 22 млрд. 977 млн. 852,4 мең сум тәшки итә. «Әйе, дефицит 5,5 тапкыр арта, ләкин ул счетларда калган акча хисабына каплана, бу бюдет чыгымнарын арттырырга мөмкинлек бирә», - диде Леонид Якунин.

Дәүләт Советы утырышында «Ватаным Татарстан» газетасы баш мөхәррире итеп Гөлнара Сабированы билгеләү турында карар кабул ителде.
Газетаның элеккеге баш мөхәррире Миңназыйм Сәфәров вазифасыннан үз теләге белән китү турында әйткән.

«2019 елның 15 мартында Миңназыйм Сәфәров үз теләге белән азат итүен сорап гариза язды. Газетаны гамәлгә куючылар, Министрлар Кабинеты һәм Дәүләт Советы тарафыннан гариза каралды. Мәгариф, мәдәният, фән һәм милли мәсьәләләр комитеты утырышында аның буенча закон проекты әзерләнде», - диде ТР Дәүләт Советы Рәисе урынбасары Римма Ратникова.

«Сезгә газета эшен авыр вакытларда шулай нәтиҗәле алып барганыгыз өчен олы рәхмәтебезне белдерәбез», - диде ул. Дәүләт Советы Рәисе урынбасары Юрий Камалтынов Миңназыйм Сәфәровның башка эшкә күчүен әйтте. «Ул Аллаһтан бирелгән журналист, редактор», - диде депутат Илшат Әминов.

Гөлнара Сабирова Татарстанның Аксубай районыннан. Казан дәүләт университетының журналистика факультетын тәмамлаган. Ул “Татарстан яшьләре”, “Ватаным Татарстан”, “Күңелле атна”, “Кәеф ничек” һәм башка басмаларда, Сәламәтлек саклау министрлыгында - матбугат секретаре, “Барс Меда” ширкәтендә - департамент директоры, “Татмедиа” акционерлык җәмгыятендә - милли матбугат департаменты җитәкчесе, 2013 елгы Универсиаданың рәсми сайтын алып бару бүлеге җитәкчесе булып эшләгән.

2014 елдан “Шәһри Казан” газетасының баш редакторы. 2017 елның декабрендә «Сөембикә» журналына баш мөхәррир итеп билгеләнгән иде.
Татарстан Президенты каршындагы Эшкуарлар хокукларын яклау буенча вәкаләтле вәкил Тимур Нагуманов әйтүенчә, үзмәшгульләр «соры» эшчәнлектән качып, легаль кырга чыгарга теләгән. Бу хакта ул ТР Дәүләт Советының 46нчы утырышында докладында әйтте. 
Ул үзмәшгульләрнең нәрсәдән курыкканын, легаль кырга чыгу өчен нәрсә җитмәгәнен ачыклау өчен тикшеренү, сораштыру уздырылганын әйтте. Нәтиҗәдә, аларның югары штрафлар, контроль-күзәтчелек органнарының активлыгы, салым ставкасы артуы һәм башка авырлыклардан курыкканы күренгән. «Без аларның легаль кырга чыгарга теләвен һәм «соры» эшчәнлек аларны яклап кала алмаячагын аңлавын күрдек», - диде.

«Алар ссуда алу өчен банкка керемнәрен күрсәтә, сатып алучысына чек яздырып бирә алмый. Законсыз эшчәнлек өчен санкцияләр булмас дип тә шикләнми кала алмый. Алар үзләре үк шәхси эшмәкәрлек теркәү шактый кыйбатка төшүен әйтә», - диде Нагуманов. 
Ул үзмәшгульләр өчен норма һәм таләпләрне аңлату буенча чаралар уздырылуын әйтте.

«Татарстанда матурлык хезмәтләре өлкәсендә үзмәшгуль эшмәкәрләр өчен нормаларны тәртипкә салу эшен беренче булып Роспотребнадзор формалаштырды. Контроль-күзәтчелек органнарын эшкә кушылырга һәм үзмәшгульләр белән аңлату эшләре үткәрергә өндим. Эшкуарлык советы ярдәм итәргә әзер», - дип белдерде бизнес-омбудсман.

Аның әйтүенчә, үзмәшгульлек турында яңа закон үз көченә керүгә, рәсми рәвештә эш белән мәшгуль кешеләр 4,5 меңгә җиткән. Нагуманов сүзләренчә, үзмәшгульлек яшь эшмәкәрләр өчен старт мәйданчыгы да булып тора. Алар легаль эшләп, коммерция элемтәләрен корып, киләчәктә тулы канлы эшмәкәр була ала.

Дәүләт Советы Рәисе Фәрит Мөхәммәтшин әйтүенчә, законны гамәлгә ашыру буенча сынау төбәге буларак, Татарстан бу категория гражданнар белән эш тәҗрибәсе туплый. «Бу аларны күләгәдән чыгарырга тырышу. Ил Хөкүмәтенең норматив документларына һәм үзмәшгульләр проблемалары буенча законга үзгәрешләр кертү инициаторы да булуыбыз бар», - диде.

● 19 мартта Татарстан Дәүләт Советы Рәисе, «Бердәм Россия» партиясенең Татарстан бүлеге Cәркатибе Фәрит Мөхәммәтшин «Бердәм Россия» партиясе әгъзаларын илкүләм проектларны гамәлгә ашыруны партия контроленә алырга чакырды. Бу турыда «Бердәм Россия» төбәк сәяси советы президиумының Чистайда күчмә утырышында әйтте.
Бу юнәлеш буенча эшне оештыру өчен эшче төркем төзелде, аны Татарстан Дәүләт Советы Рәисе урынбасары Татьяна Ларионова җитәкли.

«Без милли проектларны актив рәвештә хупладык. Хәзер аларны гамәлгә ашыруны федераль дәрәҗәдән муниципаль дәрәҗәгә кадәр күзәтү һәм мониторинг кирәк», -  Фәрит Мөхәммәтшин.

Узган ел 12 өстенлекле юнәлеш буенча 13 милли проект паспорты расланган. 2019-2021 елларга федераль бюджетта милли проектларны гамәлгә ашыру өчен 5,7 трлн. сумга якын акча карала, шуларның 1,9 трлн сумы төбәкләр арасында бүленгән.

● 19 мартта Казанның «Санкт-Петербург» волейбол үзәгендә Татарстан волейбол федерациясе Президенты, ТР Дәүләт Советы Рәисе Фәрит Мөхәммәтшин Казан мәктәпләренә 1000 волейбол тубы алу өчен сертификат тапшырды. Тантаналы чара Чемпионнар лигасының 1/4 финалы кысаларында «Зенит-Казань» һәм «Гданьск» командалары арасындагы матч вакытында булды. 
Фәрит Мөхәммәтшин ел башында Казанда "Мәктәп волейбол лигасы" проектының башлануын искә төшерде. Гомумбелем учреждениеләре  дәрәҗәсендә уздырылган беренче этапта Казанның 120 мәктәбеннән 5,5 мең бала катнашты. Нәкъ менә беренче этапта оештыручылар башкала мәктәпләренең спорт инвентарьлары белән  белән тәэмин ителеше төрле дәрәҗәдә булуына игътибар иттеләр.

Әлеге проектның кураторы, «Зенит-Казань» волейбол клубы директоры Олег Брызгалов, федерациянең хисап конференциясендә бу хакта аерым  әйтеп узды. Шуннан соң «Зенит-Казань» волейбол клубы президенты Рәфкать Кантюков бу мәсьәләне хәл итүгә  финанс ярдәме күрсәтергә ышандырды.

Татарстан волейбол федерациясе Президент  1000 туп алырга символик сертификатны Казан шәһәре мәгариф идарәсе җитәкчесе  Илнар Һидиятовка тапшырды.  Тантаналы шартларда 78 нче лицей һәм 21 нче гимназия укучылары беренчеләрдән булып спорт инвентарьлары алдылар.

Фәрит Мөхәммәтшин Татарстан волейбол федерациясе исеменнән «Зенит-Казань» волейбол клубы җитәкчелегенә,  шәхсән «Газпром Трансгаз Казань» предприятиесе генераль директоры Рәфкать Кантюковка Казанда массакүләм балалар спортын үстерүгә керткән ярдәмнәре өчен рәхмәт белдерде.

 «Әлеге яңа проект ярдәмендә волейбол республикада яңа күтәрелеш алыр,  үзебез үстергән волейболчылар уңышына күп тапкырлар шатланырбыз дип ышанам», – диде ул.

Мәктәп волейбол лигасының икенче  – районнар  этабына - Казанның  95 мәктәбеннән  145 команда катнашырга теләк белдергән. Финал «Санкт-Петербург» волейбол үзәгенең  зур аренасында уздырылачак.

● 19 мартта Чаллының 2нче татар гимназиясендә милли мәгариф проблемалары һәм перспективаларына багышланган киңәшмә булды. Дәүләт Советы депутатлары, Мәгариф һәм фән министрлыгы, Рособрнадзор департаменты, мәктәпләр һәм җәмәгать оешмалары вәкилләре катнашында узган очрашуны парламентның Мәгариф, мәдәният, фән һәм милли мәсьәләләр комитеты җитәкчесе Разил Вәлиев алып барды.
Республиканың "икенче башкаласы"на килгәч, депутатлар "Чишмәкәй" дип аталган 56нчы татар балалар бакчасын карап чыктылар. Биредә алар педагоглар коллективының балаларны татар телендә тәрбияләү һәм укыту тәҗрибәсе белән таныштылар.

Аннары эшче төркем Мулланур Вахитов исемендәге 2нче татар гимназиясендә төрле сыйныфларда татарча дәресләргә керделәр.

Киңәшмәне ачып, Разил Вәлиев Чаллының милли мәгариф һәм мәдәният өлкәсендә һәрвакыт иң алдынгы шәһәр булуын билгеләп үтте. "Шунысы куанычлы, Чаллыда каяндыр күрсәтмә яки ярдәм көтеп, зарланып тормыйлар, максатчан эшлиләр һәм уңышларга ирешәләр, - диде ул. - Шулай ук милли җәмәгатьчелек вәкилләре белән дә эшли беләләр. Ә аларның таләпләре, белгәнебезчә, вакыты-вакыты белән бик кискен булгалый".

Парламент комитеты җитәкчесе әйткәнчә, илдәге мәгариф системасы шартларында милли мәктәпләрдә татар телен укыту һәм фәннәрне татарча укыту мәсьәләсе дәүләт һәм муниципаль  хакимият органнарының да, укытучыларның да, ата-аналарның да, җәмәгатьчелекнең дә бер-берсен аңлашып эшли белүен таләп итә. Татар-төрек лицейларын дүрт телдә белем һәм тәрбия бирү үрнәге рәвешендә искә алып, Разил Вәлиев полилингвиаль мәктәпләрнең киләчәктә милли мәгариф нигезе буласына ышаныч белдерде. Казанда, Чаллыда, Түбән Камада һәм Әлмәттә шундый мәктәпләр төзүне күптән түгел ТР Дәүләт киңәшчесе Минтимер Шәймиев тәкъдим иткән иде.

Парламентарий, татар теле республиканың дәүләт теле буларак мәктәпләрдә мәҗбүри укытылырга тиеш, дип саный. "Дөньяның бер генә илендә дә дәүләт телен өйрәнү балалар яки ата-аналар ихтыярына тапшырылмаган, - диде Разил Вәлиев. - Туган телне өйрәнү һәм дәүләт телен өйрәнү - икесе ике нәрсә бит. Кызганычка каршы, кайберәүләр менә шуны аңларга теләмиләр".

Аннан соң ТР мәгариф һәм фән министрының беренче урынбасары Илсур Һадиуллин чыгыш ясады. Милли мәктәпләрдә татар телен укытуның һәм фәннәрне татарча укытуның сыйфатын яхшырту турында җәмәгатьчелек таләпләренең бик күп булуын билгеләп үтеп, ул киңәшмәдә катнашучы мәктәп җитәкчеләрен гамәлдәге методикаларны һәм әсбапларны замана таләпләренә яраклаштырырга өйрәнергә, моның өчен укытучыларның иҗади мөмкинлекләрен активрак кулланырга өндәде. "Милли мәгариф фәлән кадәр үсте дигән формаль хисап күрсәткечләрегез хәзерге заманда беркемгә дә кирәкми, - диде ул. - Педагогик коллективлар эшчәнлегенең иң зур күрсәткече - балаларның белеме һәм тормышка яраклы булу дәрәҗәсе".

Илсур Һадиуллин милли мәгарифнең ышанычлы киләчәген ата-аналарның мәктәпкә мөнәсәбәте белән бәйләде. "Алар белән даими  һәм ныклап эшләү - милли мәктәпләрнең һәм гомумән милли мәгарифнең мөһим бурычы", - дип ассызыклады ул.

Киңәшмәдә шулай ук ТР Дәүләт Советы депутаты, Татарстан халыклары дуслыгы йорты директоры Ирек Шәрипов, Яр Чаллы шәһәре башкарма комитеты җитәкчесе урынбасары Рамил Хәлимов, шәһәрнең мәгариф һәм яшьләр эшләре идарәсе начальнигы Винер Харисов, Мулланур Вахитов исемендәге 2нче татар гимназиясе директоры Фирүсә Әюпова, милли иҗтимагый оешмалар вәкилләре чыгыш ясады.

Чыгыш ясаучыларның уртак фикеренчә, татар телен халыкны милләт буларак саклап калуның иң мөһим факторы рәвешендә саклап калу өчен милли мәгарифне һәръяклап үстерергә кирәк. Һәм бу эштә максатлар да, бурычлар да уртак саналырга тиеш - мәгариф хезмәткәрләре өчен дә, гражданнар өчен дә. 

● 21 март
Татарстан белән Оренбург өлкәсе күп еллар дәвамында төрле өлкәләрдә, шул исәптә парламентара дәрәҗәдә нәтиҗәле хезмәттәшлек итә. Бүген Татарстан Дәүләт Советы Рәисе Фәрит Мөхәммәтшин төбәк Закон чыгару җыенының 25 еллык эшчәнлегенә багышланган тантаналы утырышта шулай дип әйтте. 
Фәрит Мөхәммәтшин хезмәттәшләрен Оренбург өлкәсендә Закон чыгару җыены оештыруның 25 еллыгы белән котлады. Ул ике төбәкне дини-мәдәни элемтәләр берләштерә диде. Шулай ук Татарстан Оренбург өлкәсендә сан буенча икенче урында булган татарлар белән элемтәдә тора.

«Ата-ананы һәм күршеләрне сайламыйлар дип әйтәләр. Әмма күршеләрнең Оренбург өлкәсе кебек төбәк булуыннан уңдык», – диде Парламент җитәкчесе. Ул шулай ук Оренбург өлкәсе Закон чыгару җыены Рәисе Сергей Грачевка парламентаризм үсешенә өлеш керткәне өчен Татарстан Дәүләт Советының Мактау билгесен тапшырды.

Федерация Советы Рәисе Валентина Матвиенко утырышта төбәкләргә зур ышаныч кирәк булуын әйтте. «Без Мәскәүдән кертергә омтылган законнарга еш кына каршы чыгабыз. Төбәк парламентларына күбрәк ышанырга, закон белән көйләү буенча сорауларны төбәк дәрәҗәсендә бирергә кирәк. Һәр төбәкнең үз традицияләре һәм үзенчәлекләре бар», – диде ул.

Валентина Матвиенко төбәк парламентларына илкүләм проектларны һәм Россия Презиеднты май указларын гамәлгә ашыру буенча зур җаваплылык йөкләнә диде.

«Илкүләм проектлар буенча кабинетларда түгел, ә халык белән фикер алышырга кирәк. Гражданнар Россия Президентының быел яшәү сыйфатын яхшырту мәсьәләсен ничек куюын тоярга тиеш. Җәмгыятьнең ярдәменә һәм аңлавына таянырга, мөмкин кадәр күбрәк кешене актив гражданлык эшчәнлегенә җәлеп итеп, үзара элемтәләрнең яңа формаларын эзләргә кирәк», – диде ул.

● 21 март
Татарстанда Төркия белән бергә күп кенә игелекле эшләр һәм уртак чаралар үткәрелә. Шул турыда бүген Татарстан Дәүләт Советы Рәисе Фәрит Мөхәммәтшин Төркиянең Россиядәге Гадәттән тыш һәм Тулы вәкаләтле илчесе Мәхмәт Самсар белән очрашуда әйтте.
«Төркия компанияләре республика икътисадына актив инвестицияләр кертә, уртак производстволар ачыла, яңа проектлар турында фикер алышу бара. Татарстанда Төркия Республикасы белән берлектә күп кенә игелекле эшләр һәм уртак чаралар үткәрелә», - диде Фәрит Мөхәммәтшин.

Мәхмәт Самсар соңгы вакытта Төркия белән Россия арасындагы мөнәсәбәтләр ике дәүләт башлыклары тырышлыгы белән сизелерлек яхшырды, диде. «Төркия - Татарстанның төп тышкы сәүдә партнерларының берсе», - дип өстәде ул.

«Россия икътисадына Төркия инвестицияләренең чирек өлеше Татарстанга туры килә. Тугандаш һәм дустанә Татарстан белән мөнәсәбәтләр безнең өчен Россия-Төркия хезмәттәшлегенең аерылгысыз өлеше, – диде дипломат. - Безнең өчен парламентара элемтәләр санын арттыру бик мөһим, чөнки нәкъ менә парламент дипломатиясе бүген дәүләтара элемтәләрне ныгытуда мөһим роль уйный».

Очрашуда шулай ук Россия–Төркия кара-каршы Мәдәният елы чараларын үткәрү тәкъдиме дә яңгырады, ул агымдагы елның апрель аенда ачылачак, шул исәптән Казанда да.

Төркия илчесе үзенең дипломатик миссиясе кысаларында Россиядә булган төбәкләрдән Татарстан беренчеләрдән берсе булып тора.

● 22 мартта Татарстанның Дәүләт Советы Рәисе Фәрит Мөхәммәтшин Казан Кремлендә хезмәт алдынгыларына РФ һәм ТР дәүләт бүләкләрен тапшырды. “Республика үсешенә өлеш керткән кешеләргә рәхмәт әйтеп бүләкләү традициягә кереп китте”, - дип сәламләде Фәрит Мөхәммәтшин. 
Ул төрле тармак осталарын Татарстан Президенты Рөстәм Миңнеханов исеменән котлады. Бу бүләкләрнең бәһасе бик зур булуын билгеләп үтте. Татарстанның хезмәт сөючән халкы тырышлыгы белән чәчәк атуын билгеләп узды. Бүген барлыгы 48 кеше бүләкләнде.

“Без төрле критерийлар буенча төбәкләргә бәя бирү ягыннан Россиядә лидерлар сафында. Инвестицияләр җәлеп итү буенча икенче урынга чыктык. Федераль үзәк белән дә уңышлы эшлибез”, - диде Фәрит Мөхәммәтшин. Республикада авыл хуҗалыгы, мәдәният, башка өлкәләр дә уңышлы үсеш алуын әйтте. “Авыл җирлекләрендә дә театрларда талантлы кешеләр эшли, үзләре яза, үзләре уйный. Республикада иҗади кешеләр яши. Бу тагын да зуррак импульс бирә”, - диде.

“Без бердәм халык, республиканың чәчәк атуын күрәбез. Чагыштырып карагыз: 10-15 ел элек Казан, Чаллы, авылларның нинди булганын исегезгә төшерегез. Республика чәчәк ата”, - диде Мөхәммәтшин. Быел Дәүләт Советына сайлау, киләсе елга Татарстан Республикасы Президентын сайлау узачагын, 2021 елда Дәүләт Думасына сайлау булачагын искәртте.

Тантанада “Ватан каршындагы казанышлар өчен” I дәрәҗә орден медале белән Казан дәүләт аграр университеты ректораты каршындагы киңәшче Җәүдәт Фәйзрахманов бүләкләнде. “Ватан каршындагы казанышлар өчен” II дәрәҗә орден медале “Метроэлектротранс” предприятиесе бүлеге башлыгы Алевтина Груничевага тапшырылды.

“Земля” Республика кадастр үзәге җәмгыяте директорлары советы рәисе Нәҗип Бакиров “ТР алдындагы казанышлар өчен” орденына лаек булды. “Соңгы 20 елда шушы оешмада эшлим. Бөтен республиканы җәяү йөреп уздык”, - диде. “ТР алдындагы казанышлар өчен” орден медале машина төзү тармагы ветераны Н.Приваловка, Дәүләт Советының Дәүләт корылышы һәм җирле үзидарә комитеты рәисе Альберт Хәбибуллинга тапшырылды.

Җырчы Вил Усмановка “ТР халык артисты” мактаулы исеме бирелде. Казан дәүләт ветеринария академиясе ректоры Рөстәм Равилов Татарстанның атказанган фән эшлеклесе булды. “Татарстанның атказанган сәнгать эшлеклесе” мактаулы исеменә рәссам-график, Татарстан Республикасының рәссамнар берлеге әгъзасы Илдус Әҗемов, “Родники мира” хәйрия фонды баш рәссамы Елена Титова лаек булды.

“Татарстан Республикасы атказанган мәдәният хезмәткәре” исеменә лаек булучылар арасында ТР Милли музееның фәнни-методик эш бүлеге өлкән фәнни хезмәткәре Галина Нуретдинова, Г.Камал исемендәге Татар дәүләт академия текатры труппасы мөдире Исрафил Сафин, Габдулла Тукай исемендәге Татар дәүләт филармониясе музее мөдире Алсу Хәкимова һәм башкалар бар иде.

● 22 мартта Татарстан Республикасы Милли китапханәсе үзенең Зур уку залында Татарстан Республикасы Дәүләт Советының Мәгариф, мәдәният, фән һәм милли мәсьәләләр комитеты рәисе, Татарстанның халык шагыйре Разил Вәлиевнең 7 томлык «Әсәрләр»е басмасын тәкъдим итү кичәсе узды. 
2018 елда Татарстан китап нәшриятында дөнья күргән әлеге күптомлык әдипнең бай иҗатын тулаем күзаллау һәм аның белән әтрафлы танышу мөмкинлеге бирә: аерым-аерым томнарда шигырьләре, роман һәм повестьлары, пьесалары һәм әдәби тәрҗемәләре, мәкаләләре, күренекле шәхесләр белән әңгәмәләре, публицистик язмалары, иҗади һәм сәяси эшчәнлеге хакында каләмдәшләренең бәяләмәләре, шигъри багышлаулары һ.б. урын алган. 
«Әсәрләр» басмасын тәкъдим итүгә багышланган әдәби-музыкаль кичәдә аны басмага әзерләгән нәшрият вәкилләре, язучылар һәм әдәбият галимнәре, театр әһелләре, артистлар, мәгариф һәм мәдәният хезмәткәрләре, журналистлар, җәмәгать эшлеклеләре, әдипнең туганнары һәм якыннары, күпсанлы тамашачылар катнаша.

Китапханәнең Зур уку залы фойесында «Дөнья гамен җанга уйдырып» дип аталган, әдипнең тормыш юлын һәм киңкырлы иҗади эшчәнлеген чагылдырган күргәзмә белән танышырга мөмкин.

7 томлык «Әсәрләр»гә Разил Вәлиевнең төрле елларда төрле жанрларда иҗат иткән әсәрләре тупланган. 7 томда исә аның Татарстан парламентында эшләү чорында ясаган чыгышлары,  публикацияләр, гамьле әңгәмәләр урын алган.  

Əдипнең үзенчəлекле əсəрлəре XX–XXI гасыр татар əдəби-мəдəни дөньясының кадерле хəзинəлəреннəн санала, татар əдəбиятының гына түгел, дөнья əдəбияты үсешенең дə бер өлеше булып тора.

● 23 мартта Казан ипподромының Хан сарае территориясендә Татарстан халыклары Ассамблеясе һәм республика халыклары Дуслык йорты тарафыннан оештырылган Нәүрүз бәйрәме булды. Чарада катнашучыларны республика җитәкчелеге исеменнән ТР Дәүләт Советы Рәисе, Татарстан халыклары Ассамблеясе советы рәисе Фәрит Мөхәммәтшин котлады.
Парламент җитәкчесе Нәүрүз төрки һәм иран халыкларының борынгы бәйрәмнәренең берсе дип искәртте. 2009 елда ул мәдәни мирас исемлегенә кертелеп, ЮНЕСКО дәрәҗәсендә яклау тапты. 2010 елда Берләшкән милләтләр оешмасы 21 мартны Халыкара Нәүрүз көне дип игълан итте.

Татарстанда шулай ук яз, хезмәт, бәхет һәм өмет бәйрәме билгеләп үтелә, диде Фәрит Мөхәммәтшин. «Һәр йортка Нәүрүз белән шатлык, иминлек, сәламәтлек һәм мәрхәмәтлек килүен телим», – диде ул.

Аннары Ассамблея һәм Татарстан халыклары Дуслык йортының иҗат коллективлары катнашында бәйрәм концерты тәкъдим ителде.

Фәрит Мөхәммәтшин Татарстан мәдәният министры Ирада Әюпова һәм башка кунаклар белән бергә милли-мәдәни автономия павильонын карады. Анда азәрбайҗан, әфган, казах, кыргыз, башкорт, таҗик, төрекмән, үзбәк һәм төрек милләте вәкилләре милли аш-суларын, көндәлек тормышларын һәм гореф-гадәтләрен тәкъдим итте.

● 25 мартта Дәүләт Советы Рәисе Фәрит Мөхәммәтшин "Ялкын"журналы редакциясе һәм яшүсмерләр редколлегиясе әгъзалары белән очрашты. Бөек шагыйребез Муса Җәлил тарафыннан оештырылган журнал быел үзенең 95 еллыгын билгеләп үтә.
Балалар Парламент үзәгендә, парламентаризм музеенда, Дәүләт Советының утырышлар залында булдылар. Дәүләт Советы Рәисе һәм депутатлары белән очрашуда укучылар закон чыгару процессының нечкәлекләре белән таныштылар.

Журналның төрле районнардан килгән актив авторларын сәламләп, Фәрит Мөхәммәтшин "Ялкын" журналын балалар гына түгел, бәлки өлкән яшьтәге кешеләрнең дә бик яратып укуын әйтте.

 «Журналның  үз канаты астына таланты яшьләрне туплавы сөендерә. «Ялкын» яшь егет-кызларны иҗтимагый эшчәнлеккә җәлеп итә. Инде иҗатта үз урынын тапкан каләм әһелләренең күпчелеге беренче адымнарын нәкъ менә сезнең журналда ясады», – диде  Дәүләт Советы Рәисе.

Фәрит Мөхәммәтшин кунакларга парламентның ничек формалашуы, законнар чыгару  процессы турында тәфсилләп сөйләде. Дәүләт Советы эшчәнлегенең ике дәүләт телендә алып барылуына басым ясады. ТР Дәүләт Советының Татарстан Республикасы законнарының татар һәм рус телләрендәге текстлары тәңгәллеген билгеләү комиссиясе эшчәнлеге белән аның рәисе Рауил  Рәхмәтуллин таныштырды.  

 «Ялкын»  журналының баш мөхәррире Илназ Фазуллин үз чыгышында Фәрит Мөхәммәтшинның моннан ике ел элек яшь журналистлар  белән очрашуын искә алды. Бу арада үсмерләр редколлегиясе  тулысынча диярлек яңарган. Парламент башлыгы  ул вакытта очрашуда булган яшьләрнең бүгенге көндәге уңышлары, язмышлары белән кызыксынды.

Дәүләт Советы Рәисе журналының яшь каләм әһелләренә Татарстан Дәүләт Советы каршындагы Иҗтимагый яшьләр палатасына керергә тәкъдим итте. “Иҗтимагый яшьләр парламентында яшькә түгел, активлыкка карыйлар. Иртәгәдән үк әзерләнә башлагыз. Яшьләр палатасы ике айга бер җыела, яшьләр проблемаларын күтәрә һәм соңыннан безгә җиткерә. Яшьләр анда фикерләрен туплап, халыкка җиткерергә, кешене ышандырырга, алдагы микрофоннан тулысынча файдаланырга өйрәнә”, - диде ул.

Татарстан Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев “Ялкын” журналын булачак язучыларны әзерләүче иң төп журналларның берсе дип атады. “Актив эшчәнлегегезне “Ялкын” журналында башлау бик әйбәт. “Ялкын” журналының миссиясе бик зур. Ул булачак язучыларны әзерли. Кайсы гына язучыны алсаң да, ул иң беренче әсәрләрен “Ялкын”да бастырган”, - диде депутат.

“Мәскәү Әдәбият институтын бетереп кайткач, миңа Татарстан китап нәшриятында, “Казан утлары” һәм “Ялкын” журналларында эш тәкъдим иттеләр. Мин “Ялкын” журналын сайладым. “Заманында бу журналда Муса Җәлил эшләгән, Абдулла Алиш та үз әсәрләрен шунда бастырган” дигән сүзләр горурлык хисе тудырды. Шуңа күрә мин “Ялкын”ны сайладым һәм озак еллар, 10 елга якын шунда эшләдем”, - диде Разил Вәлиев.

Татарстанның халык шагыйре Разил Вәлиев яшьләргә иҗатка кагылышлы киңәшләр дә бирде. “Аллаһы Тәгалә биргән сәләт өстенә ихласлык кирәк. Ихлас булмасаң, сине беркем дә кабул итмәячәк. Күңел түрләрендәге хисләрне яшермичә, кысалардан артык читкә чыкмыйча язсаң, синнән менә дигән язучы да, журналист та чыгачак”, - диде ул.

Татарстан Республикасы Халыклар дуслыгы йорты директоры Ирек Шәрипов яшьләргә барлык эшнең дә уртасында булырга киңәш итте. “Элек “Яшь ленинчы”га язганнар соңыннан “Ялкын”га язды, “Ялкын”га язганнар “Татарстан яшьләре”нә язды, аннан журналист, депутат, җитәкче булдылар. Актив булып яшәгез. Читтә калырга ярамый. Һәрвакыт барлык эшнең дә уртасында булырга тырышыгыз”, - диде ул. 

Дәүләт Советы Рәисе Фәрит Мөхәммәтшин яшьләргә уңышлар теләде, аларны актив булырга өндәде. Ялкын” журналының тарихы бик зур. Күбегез өчен зур мәктәп ул. Журнал аша җәмгыятькә, тормышка кереп китегез. Актив булырга кирәк. “Ялкын” журналының ялкыны балкып торсын”, - диде ул саубуллашканда.

● 26 март
Яшәү өчен уңайлы мөхит булдыру һәм социаль инфракструктураларны үстерү – әлеге сораулар Балык Бистәсе районында узган "Бердәм Россия" көне" кысаларында оештырылган барлык мәйданчыкларда күтәрелде. 
атарстан Дәүләт Советы Рәисе, "Бердәм Россия" партиясенең төбәк бүлеге Секретаре Фәрит Мөхәммәтшин мондый очрашуларны, кешеләр белән аралашу, урыннардагы мәсьәләләрне өйрәнү һәм хәл итү юлларын эзләү өчен иң отышлы алым дип бәяләде.
"Бердәм Россия" көне" проекты  Татарстанда 2004 елдан алып үткәрелә.  Аның программасы  партиянең кабул итү бүлмәсенә гражданнардан  килгән сорау-мөрәҗәгатьләрне исәпкә алып төзелә.  Бүген Балык Бистәсе районында 12 эш мәйданы оештырылган иде. Халыкка медицина  тикшеренүе узу, травмотолог, кардиолог, уролог, аллерголог кебек тар профильдә эшләүче табибларга күренү мөмкинлеге тудырылды.  Районда  балаларга һәм яшьләргә  социаль ярдәм күрсәтү үзәге эшләде, халыкны кабул итү дә оештырылган иде.

Бу көнне Масловка бистәсендә яшәүчеләрне яңа модульле фельдшер-акушерлык пункты кабул итә башлады.

Тантана башланыр алдыннан Татарстан парламенты башлыгы Фәрит Мөхәммәтшин чарада катнашкан авыл халкына тырыш хезмәтләре өчен рәхмәт әйтте, шулай ук әлеге медицина объектының Балык Бистәсе районында ачылган 11нче яңартылган фельдшер-акушерлык пункты булуын искәртте.

«Район ел саен республика үсешенә зур өлеш кертә. Шунлыктан ТР Президенты һәм Татарстан дәүләт хакимияте органнары районның социаль инфраструктурасын яхшырту өчен даими тырышлык куя. Бүген Масловка бистәсендә ачылган яңа фельдшер-акушерлык пункты – шуның ачык нәтиҗәсе», - дип билгеләп үтте Фәрит Мөхәммәтшин.

Аның әйтүенчә, хәзер җирле халыкка беренчел медицина ярдәме алу өчен район үзәгенә баруның хаҗәте юк. Яңа фельдшер-акушерлык пунктында кан басымын үлчәргә, кандагы шикәр күләмен белергә, башка процедуралар үткәрергә мөмкин. Җирле инфраструктураны үстерү моның белән генә төгәлләнмәячәк, дип ышандырды ТР Дәүләт Советы Рәисе.

«Балалар бакчасын төзекләндердек, юллар төзү буенча да планнар бар. Эшләр алга таба да дәвам итәчәк», - дип сүзен йомгаклады Фәрит Мөхәммәтшин.

Масловка фельдшер-акушерлык пункты 830 кешегә хезмәт күрсәтә. Ул беренчел медицина-санитар ярдәмен модернизацияләү программасы буенча төзелгән. Аны сафка бастыруга республика бюджетыннан 2,4 миллион сум акча бүлеп бирелгән. 

Бу көнне Фәрит Мөхәммәтшин, Кама елгасы яр буена тукталып, җирле балыкчылар белән дә очрашты. Балыкчыларга төрле сораулар биреп, ул Кама суының чисталыгы һәм балыкларга табигый үрчү шартлары булу белән дә кызыксынды. Тегеләре җавап итеп тоткан балыкларын күрсәттеләр һәм елгадан балык китмәгәнлегенә ышандырдылар.

Әмма елганың чисталыгы мәсьәләсендә балыкчыларның сораулары бар иде. «Хәзер су пычрак, кар сулары агып төшә», - дип аңлатты алар.

Фәрит Мөхәммәтшин хәзерге вакытта инициаторы Россия Президенты булган илкүләм проектлар өстендә бөтен ил буенча эш башланганлыгын әйтте. Проектлар кысаларында экологиягә, шул исәптән сулыкларны чистарту программасына да аерым игътибар бирелә. Татарстан бу процесста актив катнашачак.

«Сезнең районның программага керүе кирәк. Сүз зур акчалар, Идел һәм Кама акваторияләрен чистарту турында бара. Бу елга 47 млн сум планлаштырылган, әлеге акчаны үзләштерергә кирәк. Минем уйлавымча, бу проектка республика бик җитди керәчәк», - диде Фәрит Мөхәммәтшин.

Ул Идел һәм Кама бөтен республика аша үтә, димәк, төбәк экологиясенә җитди йогынты ясый, дип искәртте. Очрашу ахырында Фәрит Мөхәммәтшин балыкчыларга уңышлар теләде һәм аларның язгы бозда сак булуларын кисәтте.

– Татарстан үз үсешенең яңа мөһим этабына керә. Көзен республика Дәүләт Советына сайлаулар узачак. Вакытны максималь нәтиҗәле үткәрергә кирәк - беренче чиратта, гади кешеләрнең мөһим мәсьәләләрен хәл итеп, – дип мөрәҗәгать итте Фәрит Мөхәммәтшин  «Бердәм Россия»нең Балык Бистәсе активына. Очрашу җирле мәдәният йортында узды. Сөйләшү башында Фәрит Мөхәммәтшин анда катнашучыларга кешеләр белән көндәлек эшләре өчен рәхмәт белдерде һәм мондый форматта очрашуларны мөмкин кадәр ешрак уздырырга кирәклеген әйтте.

«Районнарга мондый сәфәрләрнең бик мөһим булуын кешеләр белән аралашу, актуаль проблемалар турында белү, аларны хәл итү юлларын яхшырак аңлау мөмкинлеге дип саныйм. Кешеләр аларның мәсьәләләре хәл ителүен, игътибарсыз калмаячагын аңларга тиеш», - диде «Бердәм Россия»нең Татарстан бүлеге сәркатибе.

«Республикада гамәлгә ашырыла торган социаль программалар Балык Бистәсендә дә эшли. Аларның нәтиҗәләре күзгә күренеп тора, әмма проблемалар турында да сөйләштек»,— диде Фәрит Мөхәммәтшин.

Соңыннан ул кешеләр тарафыннан әйтелгән барлык мәсьәләләр "Бердәм Россия" партиясе контроленә алыначак һәм Татарстан Президенты Рөстәм Миңнехановка җибәреләчәк, дип белдерде.

● 27 мартта, Халыкара театр көнендә, Галиәсгар Камал исемендәге Татар дәүләт академия театры сәхнәсендә "Тантана" республика премиясен тапшыру тантанасы булды. Дәүләт Советы Рәисе Фәрит Мөхәммәтшин театр әһелләрен республика җитәкчелеге исеменнән һөнәри бәйрәмнәре белән тәбрик итте.
Фәрит Мөхәммәтшин үз чыгышында республикада төрле телләрдә һәм жанрларда  эшләүче театрлар булуына һәм аларның зал тутырып тамашачылар җыюына басым ясады. Республика җитәкчелеге Татарстанда театр сәнгатен үстерүгә һәрвакыт ярдәм итә, диде ул.

«Без бүген үзенең бөтен томышын, талантын театрга багышлаган шәхесләрнең хезмәтен бәялибез. Тормышта сезнең ролегез бик зур, - дип билгеләп үтте парламент башлыгы.  – Театр кешегә үзенә читтән карарга,  уңышларын һәм кимчелекләрен күрергә ярдәм итә. Адәм баласын тәрбияләүдә театрның роле бик зур.  Без еш кына сезнең белән бергә елыйбыз,  уеннары күңелгә хуш килгән  артистлары үзебезгә кумир итәбез».

Фәрит Мөхәммәтшин сәхнәдән "Тантана" театр премиясенең "Намус һəм тугрылык" номинациясен игълан итте.

"Намус һəм тугрылык" номинациясендə Галиəсгар Камал исемендəге Татар дəүлəт академия театры артисткасы, Россиянең атказанган, Татарстанның халык артисткасы, Татарстанның Г. Тукай исемендəге Дəүлəт премиясе лауреаты Гəрəева Наилə Хəким кызы бүлəклəнде. Фәрит Мөхәммәтшин аны "татар театрының легендасы, горурлыгы һәм намусы" дип атады.

"Тантана" - театр сәнгатендәге иҗади һәм иҗтимагый казанышлары өчен ел саен бирелә торган профессиональ премия. Ул Камал театры сәхнәсеннән Халыкара театр көнендә тапшырыла.

● 28 март
“Үзеңә карата да, башкалар белән дә гадел һәм ихлас булырга кирәк”. Татарстан Дәүләт Советы Рәисе Фәрит Мөхәммәтшин “Бердәм Россия” партиясенең алдан тавыш бирү дебатларында катнашучылар белән очрашу барышында әнә шундый киңәш бирде.
 Чарада республикадагы дүрт мәйданда – Казан, Әлмәт, Чаллы шә​һәрләрендә узачак дебатларга әзерләнү, аларны оештыру турында фикер алыштылар. “Бердәм Россия” – алдан тавыш бирүне үткә​рүче һәм теләге булган һәркемгә партия исеменнән кандидат булырга ачыктан-ачык тәкъдим итү​че бердәнбер партия”, – дип искә төшерде парламент җитәк​чесе. Билгеле булганча, чарада тер​кә​лергә теләүчеләрдән гаризаларны 25 февральдә кабул итә башладылар. Әлеге эш 30 апрельгә кадәр дәвам итәчәк. Бердәм алдан тавыш бирү көне 26 майга билгеләнгән. Аңа кадәр исә кандидатлар сайлау​чылар белән очрашачак. “Алдан тавыш бирүдә катнашучылардан җаваплылык, сайлаудан соң хәл итәргә кирәк булачак проблемаларны чишүдә яңача караш көтеп калабыз”, – диде Фәрит Мөхәм​мәт​шин.

Майның соңгы якшәмбесендә узачак сәяси чарада тәҗрибәле сәясәтчеләр дә, гамәлдәге депутатлар да катнашу теләген белдергән инде. Арада яшьләр дә күп. Дәүләт Советы Рәисе рәсми теркәлү узган кандидатларга сайлаучылар белән очрашулар барышында тормыш​ның төрле тармакларында, шул исәптән социаль өлкәдә кабул ителгән карарлар, аларның яшәү шартларын ни дәрәҗәдә яхшыртуы турында тәфсилләп сөй​ләргә өндәде. “Илдә утыз сигез социаль проектны тормышка ашыручы башка бер генә төбәк тә юк. Бу эшкә бюджеттан миллиардлаган сум акча юнәлдерелә. Су белән тәэмин итү, ФАПлар, балалар бакчалары, мәктәпләр төзү, поликлиникаларны төзекләндерү дисеңме, болар барысы да мөһим мәсьә​лә​ләрне хәл итә”, – диде Фәрит Мө​хәммәтшин. Ул очрашулар барышында халык белән гадел һәм ихлас булырга да киңәш итте. Дебатларда катнашу тәҗрибә туплау өчен яхшы мәктәп булуын да ис​кәртте.

● 29 мартта Татарстан Дәүләт Советы Рәисе Фәрит Мөхәммәтшин Түбән Новгород Закон чыгару җыенының 25 еллыгы уңаеннан уздырылган тантаналы утырышта катнашты. 
Татарстан парламенты башлыгы Түбән Новгородтагы хезмәттәшләрен Татарстан Дәүләт Советы депутатлары, шулай ук Идел буе федераль округы субъектлары хакимияте Закон чыгару органнары ассоциациясе әгъзалары исеменнән Закон чыгару җыенының 25 еллыгы белән котлады.

«Мин Түбән Новгород Закон чыгару җыенының барлык җитәкчеләре белән шәхсән таныш. Алар белән бергә 25 ел эшлибез. Нәкъ менә Түбән Новгородта Ассоциация булдыру идеясе туды. Идел буе федераль оуругы субъектларының барлык парламентлары башлыклары арасында килешүгә кул куелды», — диде Фәрит Мөхәммәтшин.

Татарстан Дәүләт Советы Рәисе Түбән Новгород Закон чыгару җыены Рәисе Евгений Лебедевка «Парламентаризмны үстерүгә өлеш керткән өчен»  ТР Дәүләт Советының мактаулы билгесен тапшырды.

Фәрит Мөхәммәтшин Татарстан белән Түбән Новгород өлкәсе парламентлары арасында төп нигезләмәләре актив гамәлгә ашырыла торган хезмәттәшлек турында килешү имзаланганын ассызыклап үтте. Аның әйтүенчә, Түбән Новгород закон чыгаручылары парламентаризм үсешенә зур өлеш керткән.

«Түбән Новгород Закон чыгару җыены башка субъектлар парламентлары кебек 90нчы елларда иҗтимагый-сәяси үзгәрешләр вакытында яңа эш формаларын эзләде. Федераль үзәк белән мөнәсәбәтләр булдырылды, Россиядә яңа Конституция барлыкка килде. Әмма закон базасы сәяси процесслардан артта калды, шуңа күрә төбәк закон чыгаручыларына мөһим роль бирелде», — диде Фәрит Мөхәммәтшин.

